
Maġistrat dottor Aaron M. Bugeja M.A. Law, LL.D. (melit) 

 

Il-Pulizija 

vs  

Christopher Abela 

 

Il-Qorti rat l-imputazzjoni miġjuba kontra Christopher Abela 

ID186269M li permezz tagħha huwa ġie akkużat talli :  

(a) “nhar 15.12.2013 ghal habta ta 00:45hrs gewwa Taboo Bar, Triq 

Bormla, Paola, indaqq strument tal-mużika jew strument ieħor li 

ghamel hoss, jew Ghana, jew sabiex tbiegħ fit-toroq, tbiegħ, 

tqassam jew ixandar xi oġġett, għajjat fi triq, f’ħanut jew f’lok 

pubbliku ieħor, wara li kont ġejt imwissi biex ma tissoktax mid-

detentur jew mill-persuna li tkun toqgħod f’bini qrib, minħabba l-

mard ta’ persuna f’dak il-bini jew għal xi raġuni oħra tajba, jew 

wara li gejt hekk imwissi mill-Pulizija u dan bi ksur tal-Art 41(1) 

tal-Kap 10. 

(b) Kif ukoll li tajt fastidju lil Conrad u Claire Borg u b’mod li tkun taf 

jew kien imissek li tkun taf li dan kien ta’ fastidju għal Conrad u 

Claire Borg u dan bi ksur tal-Art 251A tal-Kap 9. 



 

Rat l-atti tal-kawża; 

 

Rat id-dokumenti u semgħet il-provi prodotti. 

 

Ikkunsidrat : -  

 

Illi fir-rigward tal-ewwel imputazzjoni de quo, il-Qorti tosserva li l-

Prosekuzzjoni għoġobha timputa r-reat maħluq mill-Artikolu 41(1) tal-

Kap 10 tal-Liġijiet ta’ Malta.  Issa biex jiġi integrat dan ir-reat irid jiġi 

pruvat li s-suġġett attiv ikun semma’ jew daqq strument tal-mużika jew 

strument ieħor li jagħmel ħoss .... wara li jkun ġie mwissi biex ma 

jissoktax mid-detentur jew persuna li tkun toqgħod f’bini fil-qrib, 

minħabba mard ta’ persuna f’dak il-bini jew għal xi raġuni oħra tajba, 

jew wara li jiġi hekk imwissi mill-Pulizija.   

 

F’dan il-każ ġie pruvat lil hinn minn kull dubju dettat mir-raġuni li l-

imputat kien ġie mwissi biex ma jissoktax mill-Pulizija meta PS285 

jixhed li huwa kellem lill-imputat u qallu biex ibaxxi l-mużika minħabba 

li kien qiegħed idejjaq lill-ġirien tiegħu u li kien ukoll ser jitressaq il-

Qorti fuq fastidju.   Iżda minkejja din l-ordni, li tista’ tinftiehem li kienet 



forma ta’ twissija, xorta waħda ma ġiex soddisfaċentement ippruvat li 

kien wara li ġie mwissi li l-imputat daqq il-mużika jew għamel dawn il-

ħsejjes.  Biex dan ir-reat jiġi integrat jeħtieġ li l-Prosekuzzjoni tipprova li 

d-daqq ta’ strument tal-mużika jew strument ieħor li jagħmel ħoss ikun 

sar wara li tkun saret it-twissija u mhux qabel.    

 

Fir-rigward tat-tieni imputazzjoni il-Qorti tqis li l-Prosekuzzjoni naqset 

milli tipprovdi l-parametri temporali li fuqhom din il-Qorti setgħet issib 

ħtija fl-imputat.  Huwa paċifiku li sabiex ir-reat ta’ fastidju jkun jista’ jiġi 

ritenut integrat, l-egħmil li jikkawża l-fastidju irid ikun tali li jkun 

isawwar “a course of conduct” u mhux ibbażat fuq episodju waħdieni jew 

iżolat.  F’dan il-każ, il-Prosekuzzjoni naqset milli timputa perjodu ta’ 

żmien partikolari fil-komparixxi li fih ikun jista’ jiġi ritenut li jkun 

twettaq egħmil li jsawwar “a course of conduct” u dan peress li dak li seħħ 

fil-15 ta’ Diċembru 2013 għall-ħabta tas-00:45 waħdu mhux biżżejjed 

biex ikun jista jiġi ritenut li twettaq egħmil li juri “course of conduct”.   

 

Il-Prosekuzzjoni riedet hawnhekk torbot l-allegat egħmil fastidjanti 

mhux biss ma dak l-episodju li seħħ fil-15 ta’ Diċembru 2013 għall-ħabta 

tas-00:45, iżda wkoll ma dak li seħħ almenu fil-jiem preċedenti.  U dawn 

kellhom jiġu inklużi fl-imputazzjoni in kwantu l-Prosekuzzjoni riedet 

tipprova lil hinn minn kull dubju dettat mir-raġuni mhux biss il-fatt li 

seħħ l-egħmil li jsawwar il-“course of conduct” li fuqu r-reat tal-fastidju 



huwa bażat, iżda wkoll il-perjodu taż-żmien li fih dan l-egħmil seħħ.  

Dan il-perjodu ta’ żmien huwa nieqes f’din l-imputazzjoni u għalhekk 

dil-Qorti ma tqisx li jkun safe and satisfactory li ssib lill-imputat ħati tar-

reat ta’ fastidju fin-nuqqas ta’ perjodu ta’ żmien speċifiku imputat fil-

komparixxi li fih ikun jista’ jintwera bil-provi li fih sehh l-egħmil 

fastidjanti formanti l-course of conduct kriminuż. 

 

Deċide 

 

Li għar-raġunijiet premessi qegħda ssib lill-imputat mhux ħati tal-

imputazzjonijiet miġjuba kontra tiegħu u tilliberah minn kull ħtija u 

piena dwarhom. 

 

Mogħtija fl-4 t’Ottubru 2016 fil-Qrati tal-Ġustizzja, Valletta. 

 

Aaron M. Bugeja 

 

 

 


